O SIGURNOSTI U SAOBRAĆAJU UOPĆE I AKTIVNOSTI FEDERALNOG MINISTARSTVA UNUTRAŠNJIH POSLOVA U SPAŠAVANJU LJUDSKIH ŽIVOTA

Ne postoji uzrok koji odnosi tako mnogo života i koji je po elementarnu ljudsku ili životnu sigurnost opasniji kao što je to saobraćaj. Svakodnevno smo svjedoci teških saobraćajnih nezgoda u kojima pretežno stradaju mladi ljudi. 

Egzaktni podaci još zornije oslikavaju tu situaciju.

Na primjer, od početka organizovanog saobraćaja pa do 2006. godine u saobraćajnim nezgodama poginulo je oko 40 miliona ljudi, a u toku 2006. godine saobraćajne nezgode su bile deseti uzrok umiranja ljudi u svijetu. Prema podacima Svjetske zdravstvene organizacije , u 2006. godini poginulo je u saobraćajnim nezgodama 1.200.000 ljudi u svijetu, od toga 869.000 muškaraca i 323.000 žena. Znatno je veći broj ozlijeđenih u svijetu u saobraćajnim nezgodama (procjena je od 15 do 30 miliona godišnje), a posebno treba istaknuti činjenicu da kod velikog broja ozlijeđenih osoba ostaju trajne posljedice po zdravlje. Takođe, prema podacima Svjetske zdravstvene organizacije, u saobraćajnim nezgodama u novije vrijeme svake godine pogine više od 1.5 miliona osoba, a oko 15 miliona bude ozlijeđeno. U pojedinim zemljama broj poginulih u saobraćajnim nezgodama čini 4 % svih umrlih, odnosno čak 50% umrlih iz populacione grupe 15-24 godine starosti. 

Na cestama u Bosni i Hercegovini u 2006. godini dogodilo se oko 35. 344 saobraćajnih nezgoda. U tim nezgodama poginulo je 414 osoba, dok je ozlijeđenih bilo 9.956 osoba.

U 2007 godini u Federaciji BiH je ukupno evidentirano 28.231 saobraćajna nezgoda. U ovim nezgodama poginulo je 235 lica, 1.525 je  teže povrijeđenih i 6.449 lakše povrijeđenih.
Tokom devet mjeseci 2008. godine u Federaciji Bosne i Hercegovine je u 22.028 saobraćajnih nezgoda poginulo 184, a teško je povrijeđeno 1.117 osoba. U šest kantona: Tuzlanskom, Zeničko-dobojskom, Srednjobosanskom, Hercegovačko-neretvanskom, Sarajevskom i Unsko-sanskom došlo je do povećanja broja saobraćajnih nezgoda.

Ovakvi podaci bili su dovoljno alarmantni i obavezujući da pokušamo nešto učiniti. 

Zato je jedan od naših osnovnih strateških ciljeva upravo sigurnost u saobraćaju.

Zato smo sačinili prvi bh. strateški dokument «Polazne osnove strategije sigurnosti saobraćaja 2008.-2013.» čiji je osnovni cilj spašavanje više od 100 života do kraja 2013. godine. Cilj nam je smanjiti broj poginulih i teško povrijeđenih za oko 5 % na godišnjem nivou odnosno 30 % do kraja 2013. godine.

Zato smo zajedno sa federalnim ministarstvima obrazovanja i nauke, prometa i komunikacija i federalnim ministarstvom zdravstva sačinili i provodimo Akcioni plan za provođenje mjera iz dokumenta «Polazne osnove strategije sigurnosti saobraćaja 2008.-2013.» kako bi generalne prevencijske mjere preporučene ovim dokumentom bile implementirane na terenu.

Zato smo zajedno sa kantonalnim ministarstvima unutrašnjih poslova sačinili i od 1. juna ove godine provodimo Akcioni plan za provedbu mjera iz dokumenta «Polazne osnove strategije sigurnosti drumskog saobraćaja 2008.-2013.“». Preventivno-represivne aktivnosti policije preporučene našim strateškim dokumentom su jedan od važnih elemenata koji bi trebao dati doprinos u misiji spašavanja života. Prve analize provođenja  ovog akcionog plana govore da smo našim aktivnostima uspjeli zaustaviti tendenciju rasta broja poginulih te smanjili broj teško povrijeđenih u saobraćaju,

Zato smo za sva kantonalna ministarstva unutrašnjih poslova nabavili po jedan radarski sistem koji su već postavljeni na odgovarajućim mjestima u svim kantonima i koji već pokazuju rezultate. Na onim dionicama puta na kojima su saobraćajne nezgode, poginuli i teško povrijeđeni bili pravilo sada su izuzetak.

Zato smo pokrenuli projekat uspostave baze podataka saobraćajnih nezgoda. Želimo, da po prvi put, svi oni koji su zaduženi za sigurnost u saobraćaju imaju prave podatke o uzrocima saobraćajnih nezgoda. Na bazi takvih podataka, biće moguće prilagoditi strategije sigurnosti saobraćaja na lokalnom i državnom nivou.

Zato smo pokrenuli kampanju «Pazio kako voziš“. Poruke „Pazi kako voziš“ mogli ste pročitati na bilbordima širom BiH, na televizijama vidjeti spot, a na radiju čuti istu ovu poruku. Svi mi iz cijele BiH smo provodili pojedine aktivnosti kako bi naše građane, a posebno mlade ljude upozorili da oni upravljaju vozilom, svojim rukama drže volan i mjenjaju brzinu,  svojima nogama dodaju brzinu ili koče – zato su oni «vozači» jedan od glavnih razloga što dolazi do saobraćajnih nezgoda i što stradaju ljudi.

